
Áki Bertholdsen

Tað, sum nú fer fram, er 
meiningsleyst.

Tað heldur Kristina Há­
foss, løgtingskvinna fyri 
Tjóðveldi. 

Hon var ein av teimum 
trimum løgtingslimunum, 
sum kærdi Jørgen Niclasen 
fyri Landsstýrismálanevnd­
ini.

Men nú nevndin er 
komin til eina niðurstøðu, 
ásannar Kristina Háfoss, at 
niðurstøðan er bæði ullint 
og mótstríðandi.

Og hon heldur, at nú má 

broyting koma í, tí tað, sum 
nú fer fram, er meinings­
leyst.

Bæði og …
Kristina Háfoss vísir á, at 
orsøkin til kæruna var, at í 
heyst legði landsstýrismað­
urin í fíggjarmálum eina 
fíggjalóg fyri Løgtingið ið 
víkti munandi frá samtyktu 
fíggjarkørmunum fyri 2013. 

Í niðurstøðuni staðfestir 
landsstýrismálanevndin, at 
tað eru greiðar ábendingar 
um, at løgtingssamtyktir 
eru rættiliga bindandi, tá ið 
tær eru ein fylgja av eini lóg, 

í hesum føri játtanarlógini, 
sum játtanarkarmar verða 
gjørdir eftir.

Nevndin sigur eisini, 
at broytingar kunnu góð­
takast í ávísan mun, tá ið 
talan er um væl grundaðar 
og sakligar broytingar, sum 
byggja á, at fortreytirnar 
eru munandi broyttar. 

Sum dømi upp á broyttar 
fortreytir er, at málsøki 
kunnu verða flutt frá ein­
um landsstýrismanni til ein 
annan, heilt nýggj viðurskifti 
kunnu koma fram í ljósmála, 
ella at tað vísir seg, at inn­
tøkumetingarnar ikki halda.

Kristina Háfoss sigur, 
at onki av hesum eru or­
søkirnar til, at landsstýrið 
kom við eini fíggjarlóg, ið 
víkti munandi frá fíggjar­
kørmunum. 

- Kortini kann Lands­
stýrismálanevndin ikki 
koma til eina niðurstøðu ið 
staðfestir at hetta ber ikki 
til, sigur Kristina Háfoss.

Tvørtur ímóti staðfestir 
nevndin, at tað kann ikki 
ávísast, at brot er framt á 
sjálva játtanarlógina.

- Sostatt er niðurstøðan, 
at hóast framferðin hjá 
Jørgen Niclasen ikki er í 

lagi, so er hon kanska ílagi 
kortini, staðfestir Kristina 
Háfoss turrisliga.

Hon sigur, at tískil kann 
hon bara kom til tvær 
niðurstøður.

Onnur niðurstøðan er, at  
skulu fíggjarkarmar, Løg­
tingið samtykkir á vári, ikki 
haldast í fíggjarlógini, ið 
verður løgd fyri Løgtingið 
á heysti, eigur Løgtingið 
sum skjótast at gevast við 
at viðgera fíggjarkarmar, í 
hvussu so er soleiðis, sum 
skipanin nú er. 

Hin niðurstøðan er, at 
Landsstýrismálanevndin, ið 

er mannað við tveinum um­
boðum úr samgonguni og 
einum úr andstøðuni, kann 
ongantíð verða eitt veruligt 
amboð hjá løgtingsfólkum, 
til at hava eftirlit við lands­
stýrinum. 

- Nevndin gevur eina 
skeiva fatan av, at talan er 
um eina veruliga  eftirlits­
nevnd. 

- Tí eigur skipanin við 
Landsstýrismálanevndin at 
verða avtikin, í hvussu so er, 
soleiðis sum skipanin nú er, 
sigur Kristina Háfoss.

Áki Bertholdsen

- Arbeiðsmátin er als ikki 
nøktandi.

Tað er dómurin, Lands­
stýrismálanevndin fellur 
yvir Jørgen Niclasen, lands­
stýrismann í fíggjarmálum.

Men hóast framferðin als 
ikki er nøktandi, er kortini 
ikki talan um lógarbrot og so 
verður ikki gjørt meiri.

Landsstýrismálanevndin, 
sum hevur eftirlit við virk­
seminum hjá landsstýris­
fólkum, hevur havt Jørgen 
Niclasen til viðgerðar, eftir 
at tey trý tingfólkini úr and-
støðuni, Aksel V. Johanne­
sen og Eyðgunn Samuelsen 
úr Javnaðarflokkinum, og 
Kristina Háfoss úr Tjóðveldi, 
klagaðu hann í heyst, eftir at 
hann hevði lagt fíggjarlógina 
fyri í ár fyri Løgtingið.

Tey trý halda, at lands­
stýrismaðurin hevur brotið 
játtanarlógina í sambandi við 
fíggjarlógina fyri í ár.  

Tey staðfesta, at stór frá­
vik eru ímillum tað, Løgtingið 
samtykti í játtanarkarmunum 
í fjør vár og tað, sum stóð í 
fíggjarlógini, Jørgen Niclasen 
legði fyri Løgtingið í heyst.   

Tey nevna sum dømi, at at 

rakstarútreiðslurnar á fíggj­
arlógaruppskotinum vóru 
64,9 milliónir krónur hægri 
enn tað er samtykt í karm­
unum, útreiðslurnar til til 
verkløg eru 38,86 milliónir 
krónur lægri enn karmarnir 
áseta og inntøkurnar eru 
102,5 milliónir lægri, enn 
ásett í karmunum.   

Flótandi niðurstøða
Jørgen Niclasen hevur vart 
seg við, at løgtingssamtyktin 
um karmarnar er bara polit­
isk, men er ikki løgfrøðiliga 
bindandi.  

Niðurtøðan hjá Lands­
stýrismannanevndini er eitt 
sindur flótandi og dregur á 
bæði borð

Nevndin sigur, at í løg­
frøðini er greiðar ábendingar 
um, at samtyktin í játtanar­
karmunum er bindandi. 

Men hon staðfestir kort­
ini samstundis, at heilt greitt 
er tað ikki.  

Annars er Landsstýris­
málanevndin eisini samd í, at 

fortreytirnar kunnu broytast 
teir seks mánaðirnar frá tí, at 
uppskot til játtanarkarm lagt 
fram um várið, til uppskotið 
um fíggjarlóg verður lagt 
fram um heystið.   

- Tað kunnu vera 
viðurskifti, sum av góðum 
grundum eru broytt, eitt nú 
kunnu málsøki verða flutt 
frá einum landsstýrismanni 
til ein annan, ella at tað vísir 
seg, at inntøkumetingarnar 
ikki halda.   

Nevndin leggur tó dent á, 
at meginreglan er, at karmar 
og fíggjarlóg skulu samsvara 
og tí skal tað, sum er samtykt 
í játtanarkørmunum ikki 

broytast í sambandi við 
fíggjarlógaruppskotið.   

Verða broytingar gjørdar 
kortini, mugu tær vera væl 
grundaðar, sakligar og bygg­
ja á veruligar broyttar for­
treytir. 

Sostatt skal talan ikki 
vera um meira ella minni til­
vildarligar politiskar umrað­
festingar, staðfestir Lands­
stýrismálanevndin.  

Als ikki nøktandi
Hon vísur samstundis á, at í 
fíggjarlógini fyri í ár verður 
sera lítið gjørt burtur úr at 
grundgeva fyri, hví upp­
hæddirnar í fíggjarlógar­

uppskotinum ikki samsvara 
við karmarnar.   

Tá ið fíggjarlógin varð 
løgd fyri Løgtingið, royndi 
landsstýrismaðurin at 
binda um heilan fingur, tí 
hann hevur skrivað í hana, 
at ”Løgtingið samtykti 
játtanarkarmar 2013, uttan 
at binda seg til einstøku 
tiltøkini, sum vóru í játtan­
arkørmunum”.  

Men Landsstýrismála­
nevndin heldur als ikki, at 
hetta er nøktandi.  

Hon staðfestir at løg­
tingssamtyktin um játtan­
arkarmarnar er ikki ein leys 
ætlanaryvirlýsing, sum kann 
broyt-ast við meira ella min­
ni tilvildarligum politiskum 
umraðfestingum.  

Landsstýrismálanevndin 
ger eisini greitt, at skulu til­
tøkini í játtanarkørmunum 
ikki á nakran hátt skulu vera 
bindandi, er grundarlagið 
undir játtanarkarmunum 
burtur og so viðgerð Løg­
tingið teir undir skeivum 
fortreytum.   

Hinvegin kann Lands­
stýrismálanevndin ikki 
staðfesta, at sjálv játtanar­
lógin er brotin, tí broytingar 
kunnu gerast í ávísum før­
um, tá talan er um ávísar 
broyttar fortreytir.   

Kortini leggur Lands­
stýrismálanevndin dent á, 
at tað ikki kunnu gerast óav­
markaðar broytingar, og at 
tað als ikki er nøktandi, at 
tað ikki verður grundgivið 
fyri broytingunum.

Jørgen Niclasen breyt ikki lógina
FRÁVIK Jørgen Niclasen, landsstýrismaður í fíggjarmálum, fær ábreiðslur frá 
Landsstýrismálanevndini, men hann hevur ikki brotið lógina og tí hendir ikki meiri

Mótstríðandi og ullint niðurstøða
MEININGSLEYST Antin má landsstýrismálanevndin avtakast, ella mugu 
vit halda uppat at leggja fíggjarkarmar, sigur Kristina Háfoss

Tað als ikki er 
nøktandi, at tað ikki 
verður grundgivið fyri 
broytingunum

Ógreið niðurstøða
Landsstýrismaðurin hevur havt Jørgen Niclasen, landsstýrismann til viðgerðar, men niðurstøðan 

er eitt sindur ógreið, tó at semja er um, at framferðin er als ikki nøktandi


